
SAOPŠTENJE ZA JAVNOST
RCC i EC organizirali drugi sastanak o provedbi Jedinstvenog evropskog neba u Jugoistočnoj Evropi 

SOLIN/SARAJEVO, 7. septembar/rujan 2011. godine – Druga konferencija Upravnog tijela za provedbu Jedinstvenog evropskog neba u Jugoistočnoj Evropi (program ISIS) završena je danas u Solinu, Hrvatska, sa preporukom da resorna ministarstva produže trajanje programa ISIS na treću fazu nakon 2012. godine.  

Skup su zajednički organizirali Sekretarijat Vijeća za regionalnu saradnju (RCC) i Generalna direkcija Evropske komisije za mobilnost i transport. 

Učesnici su sagledali napredak koji je ostvaren od prvog sastanka Upravnog tijela održanog u septembru/rujnu 2010. godine u Budvi i dali smjernice za buduće aktivnosti. Naglasili su ulogu programa ISIS kao primarnog programa podrške realizaciji Jedinstvenog evropskog neba u Jugoistočnoj Evropi. 

Evropska komisija i Vijeće za regionalnu saradnju obavezali su se da će nastaviti da pružaju politički okvir i odgovarajuću podršku realizaciji programa ISIS.  

„Pouzdan, siguran i efikasan sistem vazdušnog transporta vođen integriranim održivim pristupom danas će, ali još više u skoroj budućnosti, biti izrazito važan faktor za našu ekonomiju, naše društvo i integraciju regiona Jugoistočne Evrope (JIE) u evropsko vazdušno tržište“, rekla je Jelica Minić, zamjenica generalnog sekretara RCC, u svom uvodnom obraćanju. 

„On je katalizator rasta i zapošljavanja kvalificirane radne snage, što je ujedno i okosnica EU 2020 strategije.“

Na drugom sastanku Upravnog tijela programa ISIS okupili su se visoki predstavnici državnih tijela iz Jugoistočne Evrope odgovornih za vazdušni promet kao i predstavnici civilnog i vojnog sektora. 

U Strategiji i programu rada RCC-a za period 2011.-2013. godina vazdušni promet je identificiran kao jedan od prioriteta ove organizacije sa težištem na aktivnostima kojima će se omogućiti potpuna primjena i bolje korištenje pristupa tržištu zasnovanog na postojećem pravnom okviru.  

Cilj inicijative za Jedinstveno evropsko nebo je da se izvrši reforma strukture kontrole evropskog vazdušnog prometa u cilju zadovoljavanja budućih potreba u pogledu kapaciteta i sigurnosti. Program ISIS su 2008. godine pokrenule Albanija, Bosna i Hercegovina, Bugarska, Hrvatska, Crna Gora, Rumunija, Srbija, Bivša Jugoslovenska Republika Makedonija i Misija Ujedinjenih nacija na Kosovu (UNMIK) u ime Kosova u skladu sa Rezolucijom 1244 (1999) Vijeća sigurnosti UN, kao i Evropska komisija, bivši Pakt stabilnosti za Jugoistočnu Evropu i Vijeće za regionalnu saradnju.  

_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina, a u njegovom članstvu se nalazi 46 zemalja, organizacija i međunarodnih finansijskih institucija.
______________________________________________________________________________________

